
Illum, it-tmintax ta’ Diċembru, jiena Danica Abela qiegħda hawnhekk ma’ Professur Frans 
Ciappara għal Progett Filigrana. L-ewwelnett grazzi Profs Ciappara talli aċċettajt sabiex 
nagħmlu din l-intervista.  

Danica Abela L-ewwelnett kif kienet tfulitek u għaliex għażilt li tkompli fuq l-Istorja, 
speċifikament l-Inkwizizzjoni, il-perjodu tal-Illuminiżmu u l-istorja soċjali u demografika 
Maltija tas-seklu tmintax? 

Frans Ciappara: L-ewwelnett jiena twelidt Ħ’Attard meta Ħ’Attard kien raħal, raħal propja 
tista’ tgħid lanqas middle class ma kien hemm, kien hemm  ħafna bdiewa, jiġifieri qed 
tifhem, raba’ kull fejn tħares, tfal konna ftit anke l-iskola. L-iskola konna nkunu subien u 
bniet jiġifieri biex is-surmast jgħaqqad klassi, raħal żgħir jiġifieri bħal ħafna rħula oħrajn l-
aktar bħal Ħal Balzan u Ħal Lija jiġifieri ħdejn xulxin. L-imħabba tiegħi lejn l-istorja tista’ 
tgħid bdiet meta kont il-Liċeo. U dejjem kien ikolli rasi l-mistoqsija, imma dawn il-history 
books, dawn kif kienu jiktbuhom? Kif bniedem jikteb history book? Dejjem kienet f’moħħi 
din. U bdejt ninteressa ruħi fl-istorja, u bdejt insib li jiena kont immur tajjeb fil-history 
allura fil-Form 3 għażilt il-history imbagħad Form 4, Form 5 u l-kumplament. Għamilt l-A 
Level tal-History ukoll. Meta mort it-Training College of Education, ħadt il-History ukoll 
imbagħad bdejt l-BA, l-MA u imbagħad tibqa’ dejjem tibqa’ sejjer hekk. L-interess tiegħi 
dejjem kien l-aħħar żminijiet tas-seklu tmintax iż-żmien tar-Revoluzzjoni Franċiża. Għax 
dejjem xtaqt niskopri kif din ir-Revoluzzjoni Franċiża dawn l-ideat tar-Revoluzzjoni 
Franċiża affettwaw lil Malta, dik imbagħad tiġi xi ħaġa oħra, jiġi l-Illuminiżmu, jiġi Vassalli, 
jiġi De Soldanis qed tifhem? Jiġi Muscat, jiġu l-Franċiżi f’Malta u l-kumplament, dawk 
jiġifieri kienu l-ideat li kelli f’moħħi u li dejjem xtaqt niskopri.  

DA: Inti kont wieħed mill-ewwel riċerkaturi illi bdejt tuża l-Arkivji tal-Katidral meta nfetħu 
għall-konsultazzjoni pubblika fl-1968. Kif kienet l-esperjenza dak iż-żmien? Għandek xi 
memorja ta’ xi ġrajja interessanti illi ġrat waqt kont qed tirriċerka? 

FC: Iva, niftakar eżatt meta bdejt. Dak kont qed nagħmel il-BA u dak iż-żmien l-Università 
kien hemm Ann Williams li introduċiet din is-sistema kif inti tibni l-familji mill-arkivji, mir-
reġistri. U kienet tatna l-idea li jekk inti tmur għand il-kappillan għandek ir-reġistru tal-
magħmudija, għandek ir-reġistru taż-żwieġ, għandek ir-reġistru tal-mejtin allura inti tibda 
tibni inti l-family reconstitution jgħidulha qed tifhem? Issa, arkivju vera tajjeb biex 
tibnihom barra dawk ir-reġistri kienu l-Istatus Animarum u jiena l-istudju tiegħi kien l-
ewwel wieħed kien fuq l-Istatus Animarum u niftakar kont tlajt mal-Professur Vella, l-
ewwel professur tal-Istorja fl-Università, laqqani ma’ Dun Ġwann u Dun Ġwann 
introduċieni għal dawn il-manuskritti kollha. Issa, dak iż-żmien ma kont naf xejn fuqhom 
jiena, jiġifieri allura li stajt nagħmel huwa li nieħu dawn id-data li sibt u nara kif nista’ nieħu 
xi ħaġa minnhom. Il quddiem sirt naf bi ktieb illi influwenzani lili u biddilli tista’ tgħid il-fażi 
tal-istudju tiegħi li kien ktieb ta’ Peter Laslett, ‘The World that We Have Lost’, għidt dan 
huwa l-ktieb li nixtieq nimxi fuqu jiena! Qed tifhem? U vera mxejt fuqu għax minn dak li 
għamilt fil-BA imbagħad, li għamilt fil-BA, irnexxieli nagħmlu fl-MA u ħareġ il-ktieb 



‘Marriage in Malta’. Issa interessanti kien li l-MA kont ħa nagħmilha fuq l-aħħar żminijiet 
tal-Kavallieri f’Malta, fuq l-aħħar żminijiet, u kont miexi imma meta sibt dawn ir-reġistri 
issa tal-parroċċi u r-reġistri li kellu Dun Ġwann tal-Istatus Animarum hemmhekk kien 
hemm dinja ġdida u dawk rebħuni. Għidt mela l-MA ħa nagħmilha, ħa tkun soċjali, mhux 
politika u ħa tkun fuq marriage in Malta, dak kien kif bdejt dan l-interess tiegħi fuq l-istudju 
soċjali u fid-demografija u l-kumplament.  

DA: F’diversi studji tiegħek inti użajt l-Arkivji tal-Katidral, fejn flimkien mal-Istatus 
Animarum inti rriċerkajt ukoll il-proċessi tal-Inkwiżizzjoni. Kif bdiet l-Inkwiżizzjoni f’Malta? 

FC: Dak huwa punt ieħor eh, punt ieħor. Għall-ewwel ma kontx qiegħed nistudja jiena l-
inkwiżizzjoni propja jiġifieri l-proċessi tal-Inkwiżizzjoni, kif twaqqfet l-Inkwiżizzjoni imma 
kont qed nuża l-proċessi tal-inkwiżizzjoni għall-finijiet tiegħi tas-social history għax billi 
inti l-proceedings tal-inkwiżizzjoni, il-kriminal jiġifieri hemmhekk hemm ħafna nies 
jitkellmu, hu kien Qorti. Jiena ma kontx interessat jiġifieri kif mibni dawn il-proċessi kif 
inhuma mibnijin imma wieħed qigħed jgħid, per eżempju jien naf, iżżewweġ żgħir, 
iżżewweġ ta’ jien naf, t’erbatax-il sena u dik imbagħad tibda tgħidlek , tivverifika dak 
qiegħed jgħid hekk imma meta tmur inti imbagħad fir-reġistri taż-żwigijiet u tibda tara 
meta iżżewwġu meta tqabbel ir-reġistru taż-żwieġ mar-reġistru tat-twelid tkun tista tkun 
taf eżatt kemm kellu żmien. Hemmhekk tgħid mela  dak kien eċċezzjoni per eżempju u 
filfatt hekk kien. Jiġifieri tibda dak, issa l-inkwiżizzjoni dik hija parti oħra imbagħad. Meta 
ġejt għad-dottorat għidt tant għandi materjal dak jiena li dak nista ngħaqdu jiena u 
nagħmel studju fuq it-tribunal propja issa. Issa mhux ħa jkun eżempji biss imma issa 
qiegħed niskopri per eżempju kif bniedem jiġi arrestat. X’kienu dawk il-kawżi, illi inti kont 
tidher quddiem l-Inkwiżizzjoni? L-apostasija, id-dagħa, il-kumplament, qed tifhem? Kif 
jiġi arrestat diġa għidtlek u xi proċess imbagħad sakemm toħroġ is-sentenza. Mela 
għandek per eżempju anke l-eżami,  l-eżami illi ħa jagħmel x’jismu, l-Inkwiżitur u l-
assossur tiegħu qed tifhem? X’ħa jagħmel biex toħroġ il-verita? Kien jużaha t-tortura per 
eżempju dan? Xi kwalita ta’ mistoqsijiet kien jagħmel?  Kien jagħmel leading questions, li 
ma setax by the way. Min huma dawk ix-xiehda per eżempju? Kemm ħa ddum arrestat inti 
qabel ma tidher fil-Qorti propja u xi kwalita ta’ punishments kien hemm? X’kienet din? 
Kien hemm il-ħabs, kien hemm hekk, kien hemm hekk qed tifhem? Dik kienet imbagħad 
l-Inkwizzizzjoni li kienet bdiet fl-elf ħames mija u wieħed u sittin Malta jiġifieri, u baqgħet 
sejra sas-seventeen ninty eight sa ftit jiġifieri qabel ma ġie Napuljun f’Malta, seventeen 
ninty eight. 

DA: X’kienet ir-reazzjoni tal-Inkwiżitur f’każijiet ta’ Protestantiżmu bħal dak tal-Quakers – 
Catherine Evans u Sarah Cheevers? 

FC: Iva, mela dan huwa aspett wieħed biss eh tal-Inkwiżizzjoni għax kif għidtlek quddiem 
l-Inkwiżitur kienu jidhru tant ereżiji, ereżiji. Ereżija fis-sens illi jekk inti per eżempju qed 
tidgħi, l-Inkwiżitur kien qed iġibek illi inti mintix temmen li Alla hu ta’ min jfaħħru, biex 
tidgħi bih, inti ma temminx biha dik. Xi kultant kien jitfagħalek xi ħsibijiet ġo moħħok li inti 



qatt ma kellek. Per eżempju, kien hemm id-drawwa illi xi tifel jmut, xi baby jmut, joħduh 
f’xi kappella fil-kampanja, it-tarbija jagħmluha fl-art, inneħħu kull kurċifiss u kull ħaġa 
reliġjuża li jkun hemm fil-kappella, jekk it-tarbija jkollha xi salib fuqha jneħħuhielha u dik 
il-mara kienet tibda tgħid, tini tiegħi għax dan mhux tiegħi. U l-Inkwiżitur kien jgħidilha inti 
lil min kont qed tindirizza dal-kliem inti, u l-mara tgħid lil Alla, għax dan bidluhili, xi ħadd 
bidiluli u l-Inkwiżitur kien jgħidilha le ta! Għandek żball! Inti mhux lil Alla kont qed titlob 
imma lid-dimonju. Għaliex neħħejt il-kurċifissi, għaliex neħħejt kull ħaġa reliġjuża li kien 
hawn? Għaliex neħħejtlu s-salib inti li kellu? Qed tifhem? Kien jkun hemm jiġifieri l-
Inkwiżitur, din ngħidulha culturation jiġifieri il-kultura tal-Inkwiżitur, il-high culture u l-
kultura ta’ dik il-mara miskina sempliċi li kienu differenti minn xulxin dawn imma l-
Inkwiżitur qed tara x’inhi jagħmilha. Jġiegħla tifhem x’kienet qiegħda tagħmel. Imma, 
anyway. Issa, ereżija oħra kienet il-Protestantiżmu, qed tifhem?  Li inti biddilt ir-reliġjon. 
Issa l-Inkwiżitur fil-bidu nett, l-inkwiżizzjoni kienet twaqqfet apposta kontra l-Protestanti 
ħalli l-Kattoliċi ma jkomplux jeqilbu għal Protestantiżmu. Biż-żmien imma dan inbiddel, 
maż-żmien inbiddel filfatt issib li jien naf, illi fis-seklu tmintax l-aktar ereżija kienet id-
dagħa, kienet id-dagħa, imma dawn il-Protestanti kien hawn xi ftit minnhom. Dawn min 
kienu? Billi Malta kienet f’nofs il-baħar Meditterran, tant vapuri kienu jiġu Malta mhux biss 
bil-merkanzija iżda biex imorru l-Lazzarrett. Mela, vapur Inġliż li kien il-Lvant, qabel jmur 
l-Ingilterra jrid jkollu a clean bill of health jgħidulha, jiġifieri dan m’għandux mard fuqu. 
Allura x’kien jagħmel dan? Kien jiġi Malta jidħol il-Lazzarett, jagħmel tlieta, erba’ t’ijiem u 
jtuh dan iċ-ċertifikat jekk min fejn ġie kien jkun hemm il-mard, Lazzarett kien joqgħod 
erbgħin ġurnata, ngħidulha kwarantina qed tifhem? Jiġifieri kien hawn ħafna bastimenti 
Malta. Allura l-inkwiżitur kien joqgħod attent li dawn l-Ingliżi li jiġu f’Malta ma jxerdux il-
Protestantiżmu f’Malta. Dak li semmejtli inti ta’ dawk iż-żewġ Quakers dak huma 
eżempju. Filfatt ġew arrestati mal-ewwel iddikkjarawhom li huma mġiennen dawn u 
bagħtuhom lur, qed tifhem, imma imbagħad kien hemm xi ħaġa oħra ukoll. Dawn il-
Protestanti li kienu jiġu Malta, ħafna drabi l-Inkwiżitur kien jkun jrid illi joqgħdu f’post 
għalihom il-Birgu. Imma kien jkun hemm minnhom per eżempju hemm każ ngħidu aħna 
marru l-Buskett, krew il-karozzini, ħadu xi nisa magħhom ukoll, qed tifhem, u marru l-
Buskett. Allura l-Inkwiżitur kien jaqbeż fuqhom. Jew inkella mill-Birgu kienu joqgħodu 
jimxu fit-toroq tal-Birgu jitkellmu man-nies qed tifhem. Hemmhekk l-Inkwiżitur 
hemmhekk kien jindaħal, qed tifhem? Imbagħad hemm ħaġa oħra ukoll dik. Numru sew 
ta’, ta’ Protestanti kienu jsiru Kattoliċi. Filfatt għadni kif ħriġt paper fuqha din, qiegħed 
tifhem? Numru kbir ta’ Protestanti kienu jsiru Kattoliċi. Issa dawk kienu jkunu vera 
Kattoliċi jew għal xi raġuni ngħidu aħna Dodsworth, il-konslu Inġliż f’Malta rappreżentant 
Inġliż f’Malta kien jgħid illi dawn mhu vera xejn. Dawn kienu jkunu skuża biex dawk il-
Protestanti jeħilsu mis-servizz tal-vapur li qiegħdin fihom, fih u ma jkomplux jaħdmu 
fuqu. Tinsiex illi dak iż-żmien l-Ingilterra kien jkun hemm ħafna baħrin li kienu jkunu 
qiegħdin hemmhekk bilfors qed tifhem? bilfors u jista’ jkun li dawk kienu jkunu xi uħud 
minnhom ukoll. Allura kienu jieħdu l-okkazzjoni li jiġu Malta, jista’ jkun li taparsi u mhux, 



insomma, il-fatt hu li jsiru Kattoliċi u ma jkomplux ix-xogħol tagħhom ta’ suldati u baħrin 
fuq dak il-bastiment. Din kienet il-kwistjoni kollha ta’ x’jisimha tal-Protestantiżmu. 

DA: Minħabba s-suġġetti tar-riċerka tiegħek, inti qattajt diversi ġranet tirriċerka ukoll 
f’arkivji parrokkjali f’Malta u anke Għawdex. X’inhuma d-diffikultajiet illi wieħed jiltaqa’ 
magħhom f’dawn l-arkivji zgħar?  U għandek xi rakkont interessanti xi tgħidilna?  

FC: Iva interessanti ferm dan. Meta kont qed nagħmel ‘Marriage in Malta’, ismu miegħu 
dan mhux hekk, trid tmur għand il-kappillan biex tara r-reġistri taż-żwieġ il-biċċa xogħol 
kienet illi kif ha ndurhom  dawn il-parroċċa ta’ Malta u Għawdex imma irnexxieli jiġifieri, 
irnexxieli b’ħafna żmien iwa. Issa hemmhekk issib tant informazzjoni f’dawn ir-reġistri. 
Per eżempju, fejn kienet tiżżewweġ l-għarusa? Ir-raġel tagħha min fejn kien ikun? Mir-raħal 
tagħha jew min ħafna parroċċi oħrajn? Filfatt kienet tiżżewweġ, it-tfajliet kienu jiżżewġu 
fir-raħal tagħhom l-aktar imma imbagħad minn Malta kollha. Mela biex waħda mill-Qrendi 
tiżżewweġ raġel minn Għawdex mhux xi ħaġa kbira, qed tifhem? Mhux xi ħaġa kbira! Issir 
taf dawn. Ir-reġistru taż-żwiġijiet jtik kollox anke per eżempju l-impedimenti. Mela Marija 
żżewwġet mal-kuġin tagħha Pawlu imma ma setatx għax hemm l-impediment. Allura kont 
iġġib inti l-permess minn Ruma dawk li ngħidulhom, iżżewwġu bil-bolla, qed tifhem, issib 
min kienu x-xiehda, issib il-bans, it-tnedijiet, meta saru t-tnedijiet? Għax il-kappillan, 
mhux bħal-lum jwaħħal biċċa karta fuq in-noticeboard imma kien joħroġ tlett darbiet, 
tlett iħdud wara xulxin, jgħid lin-nies illi Marija ħa tiżżewweġ ma’ Pawlu. Xi ħadd jaf xi 
ħaġa? Għaliex ma jistgħux jiżżewwġu dawn? Jekk joġgħbu jiġi jgħidli. U inti tmur tgħidlu li 
dak per eżempju jiġu minn xulxin ta! U jekk ikun barrani per eżempju. Din interessanti ferm 
tal-barranin. Dawn miżżewġin kienu? Jridu jġibu ċertifikat mingħand l-isqof tagħhom, 
mill-kappillan tagħhom ukoll. Jekk ma jġibuhx, jridu jġibu żewġ witnesses, ħalli jixhdu illi 
huma vera mhumiex miżżewġin. Hemmhekk jinqala’ ħafna diffikulta. Dawn ix-xhieda vera 
kienu dawn? Jew dik il-mara kienet tathom xi ħaġa f’idejhom ħalli jgħidu illi dan ir-raġel 
tagħha huwa per eżempju mejjet. U ssib ħafna minn dawn. Jew inkella Maltin ħa jiżżewġu 
barra. Ngħidu aħna l-ewwel post qabel tilħaq Sqallija, meta tħalli lil Malta huwa Pachino. 
Pachino. Dan ġie, beda dan ir-raħal fl-aħħar tas-seklu tmintax. L-ewwel nies li marru fih 
kienu Għawdxin l-aktar u anke Maltin. Mela dik ix-xebba, Tereża li qiegħda toqgħod 
Pachino u trid tiżżewweġ, trid iġġib il-karti mingħand il-kappillan tagħha f’Malta għax 
kienet toqgħod il-Mosta, imbagħad il-kappillan imbagħad jrid jibgħat l-ittra illi din mhux 
vera miżżewwġa, qatt ma kienet miżżewwġa. Jiġifieri dawn iż-żwigijiet tara kemm iġibu 
imbagħad affarijiet eh! Issa d-diffikultajiet huma ħafna per eżempju, jien naf, darba mort 
Ħal Safi u ftiehmt mal-kappillan kien immur is-Sibt filgħodu, xita u bard tremend u mort 
jiena. Imbagħad issib karta illi l-kappillan jiddispjaċih li l-uffiċju illum mhux se jinfetaħ 
għax għandu funeral u terġa tmur lura qed tifhem, imbagħad terġa tagħmel appuntament 
ieħor. Kien jkun hemm ħafna minnhom, dawn trid issib il-ħin tajjeb ill l-kappillan jkun 
dispost biex jiftaħlek l-arkivju per eżempju fhimt, imma l-kappillani kollha kienu 
disponibbli jiġifieri, jien naf niftakar il-Qrendi per eżempju, il-kappillan kien joħodni anke 



fil-ġnien tiegħu, kien hemm bank tal-ġebel imbagħad kienet tiġi ommu u ġġibli belgħa te 
u żewġ ottijiet. Hemm ħafna jiġifieri x’tirrakonta barra r-riċerka fhimt.  

DA: Ismek huwa marbut ma’ diversi studji li jitrattaw ir-relazzjoni tal-kleru mal-
parruċċjani. Per eżempju,  iż-żwieġ u l-mewt, il-ħajja tradizzjonali tal-villaġġi - tant illi kif 
għidt sew inti, il-Masters u d-Dottorat tiegħek iddedikajthom għal din it-tema. Kien hemm 
xi differenza fil-prattika ta’ dawn is-sagramenti qabel u wara l-Konċilju ta’ Trentu? 

FC: Iva dażgur. Il-Konċilju ta’ Trentu huwa milestone fl-istorja tal-knisja. Għandek il-Medju 
Evu. Il-knisja fil-Medju Evu u l-Knisja wara l-Konċilju ta’ Trentu. Wara l-Konċilju ta’ Trentu 
l-Knisja rriformat ruħha. Filfatt l-istudenti tiegħi ngħidilhom, imnalla kien Luteru għax 
Luteru ġiegħel lil Knisja tirriforma lura, tlaqqa’ il-Konċilju ta’ Trentu u tara x’tista’ tagħmel. 
Għax qabel kien hemm ħafna diffikultajiet. Semmejna per eżempju iż-żwieġ, hemm 
differenza bejn iż-żwieġ qabel u ż-żwieġ wara. Iż-żwieġ qabel Trentu dak kien klandestin 
ngħidulu, ħadd ma kien jkun jaf, m’hemmx reġistru, m’hemmx reġistru! Qas reġistru 
m’hemm! Mela Pawla tista tgħid li qatt ma kienet iżżewwġet, ħadd ma jaf, ma kienx hawn 
witnesses xejn! Issa l-Konċilju ta’ Trentu ġie u beda jirriforma ż-żwieġ, mhux iż-żwieġ, 
kollox imma qiegħdin nieħdu ż-żwieġ aħna. Mela ż-żwieġ jrid jsir  fil-knisja, fil-knisja tax-
xebba by the way mhux tal-għarus, tax-xebba, qed tifhem. Quddiem il-kappillan, il-
kappillan huwa xhud. Għax tinsiex illi ż-żwieġ mhux il-kappillan qiegħed jamminstrah. Iż-
żwieġ qiegħed jamminstrawh il-koppji, hi lilu u hu lilha, il-kappillan qiegħed hemm imma 
jrid joqgħod hemm, jridu jġibu x-xhieda, tnejn oħra ukoll. Il-kappillan jrid jagħmel it-
tnedijiet dawk li semmejna l-ewwel, tlett darbiet jiġifieri ara kemm kien dak! Is-sagrament 
taż-żwieġ issa sar pubbliku. Sa ftit taż-żmien ilu, jsir dan ż-ż-żwieġ kif tispiċċa l-quddiesa 
kien jkun hemm nofs ir-raħal qiegħdin jistennew l-għarusa toħroġ ara jiġifieri kemm sar 
pubbliku issa dan. U insomma mhux ż-żwieġ biss, kollox, għalkemm din interessanti 
ngħiduha aħna din taż-żwieġ, kien hemm problema bl-għerusija. Għax l-għerusija kważi 
kien hemm binding l-aktar jekk l-koppja kien jkollhom relazzjoni sesswali. Dak kważi 
żwieġ. Ara kif ħa tagħmel inti jekk ma ridtx tkompli? Ħa tidħol għaż-żwieġ kontra qalbek, 
taf li ħa jitkisser dan? Kien hemm metodu ta! L-ewwel darba li ltqajt miegħu, iltqajt 
miegħu fil-‘Promossi Sposi’ ta’  Renzo u Luċija dawk illi marru quddiem Don Appundio 
miskin u they surprised him, u hu qallu din l-għarusa tiegħi u l-kumplament, dak żwieġ. U 
Malta taf kemm kien hawn minnhom! Għall-ewwel ħsibt li dawn kienu ivvintathom 
Manzoni din fl-istorja! Imma dak kien fatt vera, hawn Malta issib ħafna minnhom dawk, u 
stejjer kurjużi u vera sbieħ eh! Jien naf per eżempju, il-kappillan jinduna allura joħroġ 
għalihom u jibda jgħajjat u jkollhom jitilqu, imma oħrajn le. Jien naf, l-ewwel Ħadd 
t’Ottubru, fix-seventeen seventees hekk, il-Qrendi, il-kappillan qiegħed id-dar Dun Anton 
Mizzi, xi ħadd ħabbat il-bieb. Kif fetaħ sab tfajla u ġuvni. Din hija l-mara tiegħi, dan huwa 
r-raġel tiegħi – miżżewġin dawk. Il-ġuvni kien jmur ftit il-ħabs insomma, anyway, jeħlu xi 
ħaġa żgħira imma ż-żwieġ jkun sar. Mod kif teħles milli tiżżewweġ lil xi ħadd li ma tkunx 
trid tiżżewwġu għax l-ispouses, l-engagement tant strett dak eh. Jiġifieri kien hemm 
fermet kbir anke fil-qrar u t-tqarbin. Dawn saru aktar komuni dawk. Mhux darba fis-sena 



għal kważi kuljum. Il-qassis issa bdejt tagħrfu, ried jilbes il-kappell, jrid jilbes is-suttana 
sewda, il-kullar, jrid jkollu żarbun iswed, kalzetti suwed, qalziet jrid jkun iswed ukoll – 
kollox. Il-kappillan jrid jdur il-parroċċi, jqassam il-bullettini jara li kulħadd biddel il-
bullettin, il-qassis jrid jkun jaf għax issa mar is-Seminarju, sar jaf il-Latin u l-kumplament 
għandu t-taħriġ tiegħu, l-Isqof jrid joqgħod fil-parroċċa ukoll mhux bħal qabel. Xi kultant 
jdur ukoll. Il-Konċilju ta’ Trentu qal li l-Isqof jrid jdur id-djoċesi darba f’sena illi kienet 
impossibbli imma kien jagħmilha regolarment. Jiġifieri ara ftit x’kien hawn. Papiet ġodda, 
mhux Papa bħal Borgia, issa sar Piju V. Issa Papa Sistu, it-tifel tal-ġardinar dan mhux tifel 
tan-nobbli, ara daqxejn jiġifieri dan il-Konċilju ta’ Trentu x’revoluzzjoni għamel fil-Knisja, 
għamel Knisja ġdida għamel. 

DA: Il-kappillan tar-raħal kien kważi, il-persuna ċentrali tar-raħal tant illi kien xi kultant 
kien il-ħolqa bejn ir-raħal u d-dinja lil hinn. Għalhekk ma kienx biss id-direttur spiritwali 
tar-raħal u kellu rwoli oħra anke dak legali. X’kienu  dawn l-irwoli? 

FC: Mela, din interessanti ferm din. L-irwol tal-kappillan fir-raħal. Il-kappillan huwa l-kap 
tal-parroċċa. Il-kap tal-parroċċa tant illi meta jsir kappillan, jkollu l-bieb tal-knisja 
magħluq, jħabbat u jiftħulu, mela l-knisja qisha tiegħu. Imbagħad jidħol u joqgħod fil-
konfessjonarju, mela għandu dritt illi jqarar. Imbagħad jiftaħ it-tabernaklu, għandu dritt 
illi jqarben lin-nies imbagħad jġibu ħabel mill-kampnar u jdoqq il-qanpiena mela għandu 
dritt dan jsejjaħ in-nies għal knisja, il-kumplament. Mela hu l-kap. Issa f’liema sens kap? 
F’liema sens kap? Għaliex jgħid il-quddies, li ħadd ma jifhem għax bil-Latin. Jippriedka, 
jqarrar, jamministra s-sagramenti, kollox f’idejh. Imma n-nies tal-parroċċa ma kienux 
jagħrfuh li hu l-kap tar-raħal. Mela biex jqerru jmorru għandu, biex jisimgħu l-quddies 
jmorru għandu imma imbagħad daqshekk eh! Għax in-nies kienu jqisu l-knisja hija 
tagħhom, huma bnewha, l-antenanti tagħhom bnewha, kulma hawn hawnhekk huwa 
tagħna. Jekk hemm il-pulptu, dak aħna ħallasna għalih ta! Jekk hemm il-konfessjonarju,  
aħna, ara ma tmiss xejn tant illi hemm każ xis-seventeen eighty eight meta l-kappillan ta’ 
Ħal Qormi ried jneħħi l-balavostri. Mhux il-knejjes kollha għandhom dawn il-balavostri 
fejn qabel konna nitilqgħu nitqarbnu. L-Isqof Labini taf x’qallu? Mela dawk huma tiegħek? 
Dawk mhux tiegħek! Dawk tan-nies! Kulma hawn, anke l-pittura li hawn dik tagħna ta! 
Tagħna, ara ma tmissx xejn għaliex in-nies kienu jħossu li tant hi tagħhom, il-knisja kienet 
il-każin. Dak iż-żmien ma kienx hemm il-każin tal-futbol u tal-banda, imma kien hemm il-
fratellanzi. U l-fratellanza kellha l-dan tagħha, il-kappellun tagħha. Għalhekk tarahom 
tant indurati, sbieħ. Il-kwadru jkun tal-aħjar artisti, ta’ Francesco Zahra, ta’ Francesco 
Zahra u l-kumplament qed tifhem? Mela n-nies kienu jħossu illi huma, illi l-knisja hija 
tagħhom, ara tippretendix, allura illi x’jismu, il-kappillan ta’ Bormla per eżempju, sab 
karta mal-bieb. Jew tbiddel ħajtek jew ħa nibgħatuk għand ix-xjaten. Iż-Żwieten seventeen 
eighty eight, ma rieduhx, sakkru l-knisja u daqshekk. Tant illi l-Isqof kellu jibgħat il-
kappillan tal-Imqabba minfloku.  



DA: Kif għidt sewwa inti, inti għamilt studju ukoll fuq il-fratellanzi f’Malta fejn analizzajt it-
twaqqif tagħhom. Min fejn ġew il-fratellanzi u kif żżvilluppaw fl-għaqdiet illi nafuhom 
illum, tant illi illum xi ftit minnhom għandhom anke l-każini u baned tagħhom? 

FC: X’kienu dawn il-fratellanzi? L-ewwelnett il-fratellanzi kienu jeżistu qabel il-Konċilju ta’ 
Trentu eh imma wara l-Konċilju ta’ Trenu dawn kibru wisq. U dawn kienu għaqdiet 
reliġjużi, xi kultant hawn min jgħid li l-fratellanzi kienu forma ta’ unions. Kien hemm 
minnhom. Per eżempju, Malta kien hawn per eżempju tal-iskrapan imma fil-parroċċi l-
aktar li kien hemm per eżempju, il-Fratellanza tar-Rużarju per eżempju, il-Fratellanza tar-
Rużarju il-Fratellanza ta’ San Ġużepp għax tant kemm kien hawn nies devoti ta’ San 
Ġużepp billi kien protettur tal-maribondi billi San Ġużepp miet f’idejn Kristu u l-Madonna,  
qed tifhem? Kienu jiltaqgħu kultant żmien, jiltaqgħu biex jitolbu, jagħmlu d-devozzjonijiet, 
devozzjonijiet tagħhom. Dawn kienu l-fratellanzi imma tant kemm kienu importanti dawn 
għal ħaġa. Kienu importanti li dawn kienu burial clubs. Klabbs tad-dfin. Xi tfisser? Jekk l-
iktar bniedem fqir fir-raħal jkun membru u tkun membru kif? Billi tħallas daqsxejn ta’ 
munita żgħira, kulħadd kien jista jagħmilha, qed tifhem? Jekk tħallas daqsxejn ta’ munita 
żgħira, meta tmut inti ħa jkollok funeral diċenti. Mela mhux ħa tmur int u l-kappillan biss. 
Mhux ħa tmur inti u l-kappillan biss, ħa tmur inti u kważi r-raħal kollu għax kważi r-raħal 
kollu kien f’xi fratellanza u inti stajt tkun mhux fi fratellanza waħda imma anke tnejn u 
tlieta. Ara daqsxejn l-aktar bniedem miserabbli tar-raħal imma dan ħa jispiċċa ħajtu 
miskin dan, b’diċenza b’ħafna nies warajh u meta jmut jkollu l-quddies illi tagħmel il-
fratellanza għal ruħu għax in-nies tinsewx eh, il-mewt kienet karatteristika, waħda mill-
karatteristiċi prinċipali tat-traditional society. X’ħa tagħmel meta tmut inti? Għax aħna 
tinsewx, mhux bħal Protestanti, ara l-Protestant meta jmut daqshekk, ma tista tagħmillu 
xejn. Aħna le imma. Aħna tista titlob għalih, mela x’ħa tagħmel inti? Inti trid tara li wara 
mewtek hemm il-quddies hemm it-talb. Allura tħalli xi flus ukoll, barra l-fratellanzi jiġifieri 
tħalli xi flus għand il-kappillan biex il-kappillan b’dawk il-flus jagħmillek quddiesa per 
eżempju, kull sena għal dawn l-għaxar snin. Jekk inti għandek ħafna flus, kien hemm min 
jħalli quddiesa per eżempju sakemm tispiċċa d-dinja għax għandu l-flus. Jiġifieri, kienu 
dawn allura kulħadd kien jara kif jista l-purgatorju joqgħod mill-anqas. Ngħidu aħna każ 
Għawdex, dan kien beggar miskin, dan kien tallab, sabulu xi erbgħa u għoxrin skud ħalla. 
Ħalla erbgħa u għoxrin skud li hija somma mhux ħażin għal ruħu, u inti għandek dar 
ħallejtha lil kappillan biex jikriha imbagħad jagħmillek il-quddies, inti għandek għalqa u l-
kumplament, għax in-nies tant kienu jibżgħu mill-mewt eh! U tant kemm kienu jridu 
jdumu l-purgatorju mill-anqas u l-fratellanzi din kienet il-funzjoni prinċipali tagħhom 
barra jiġifieri li tmur u titlob għan-nies u titqarben għax kienu jiltaqgħu sikwit dawn imma 
ukoll wara mewtek ħa ssib min jitlob għalik. Ħaġa oħra ukoll il-membri tal-fratellanza 
kienu jgħinu lil xulxin. Mela xi ħadd għandu bżonn xi ħaġa, għandu bżonn xi ħaġa, il-
fratellanza ħa tgħinek ġeneralment.  

DA: Fil-kitbiet tiegħek, fejn inti tiffoka fis-seklu 18, tidher l-integrita tal-Knisja u l-Istat li 
kienu kwazi ħaġa waħda. Din is-sitwazzjoni hija evidenti f’dokumenti bħal Acta Civilia illi 



jittrattaw akkużi sekulari ta’ impjegati tal-Inkwizzizjoni. Inti xi tgħidilna fuq dawn id-
dokumenti li jinsabu fl-Arkivji tal-Katidral? 

FC: Sewwa, mela issa ġejna fuq l-Atti Ċivili mela. Fuq l-Atti Ċivili. Issa dawk, l-atti ċivili 
juruk li kien hemm mela differenza bejn l-istat u l-knisja. Għax l-atti ċivili x’kienu? L-atti 
ċivili kienu billi l-inkwiżitur kellu n-nies tiegħu, l-inkwiżitur kellu n-nies tiegħu li kienu 
jaqgħu taħt il-ġurisdizzjoni tiegħu u mhux taħt il-ġurisdizzjoni tal-Gvern. Mela Malta kien 
hawn gvern qisha tal-Knisja, għax anke l-Isqof kellu l-qrati tiegħu, gvern tal-Granmastri u 
gvern tal-inkwiżitur ukoll qed tifhem? Issa dawn l-atti ċivili m’għandhomx x’jaqsmu mal-
atti kriminali għax l-atti kriminali nirriservawhom għall-ereżija. Imma dawn, mela inti 
għandek biċċa raba’ tal-inkwiżitur għax l-inkwiżitur kellu ħafna biċċiet tar-raba’, l-akbar 
waħda minnhom kienet ta’ Għajn il-Kbira, is-Siġġiewi imma kellu ħafna biċċiet tar-raba’, 
qed tifhem, u kien jikrihom u inti tkun gabillott trid tħallas il-gabella, mela inti billi 
għandek relazzjoni mal-inkwiżitur, inti ma taqax taħt il-Gvern. Inti jien naf, issuq id-
dgħajsa tal-Inkwiżitur mill-Birgu għal Belt. Kienu jsejjħu dawn il-patentati għax kien 
jkollhom il-liċenzja, il-liċenzja dawn, qed tifhem? U dawn kienu nies illi n-nies l-oħrajn ma 
tantx kienu jistgħu għalihom wisq għax kienu nies arroganti kienu jħossuhom mhux bħan-
nies l-oħrajn. Mela biex intik eżempju, qassis minn Ħaż-Żebbuġ li kien patentat tal-
Inkwiżitur. Lis-seftur tiegħu qallu imxi ħa mmorru l-Belt,  u marru l-Belt bil-ħmar u marru. 
U kienu għaddejjin minn quddiem il-Kastellanija, il-Kastellanija kienet il-Qorti, mill-
Kastellanija ħareġ suldat u pprova jarresta lil dak li qed jsuq il-ħmar ta’ dak il-qassis.  Il-
qassis taf x’qallu? Qallu ara, mhux ma tmissx lil dan ta, lil das-seftur tiegħi hawn, ara ma 
tmisslix il-ħmar! Qas il-ħmar ma tmissli għax jiena m’għandix x’naqsam miegħek. U lil dak 
li kien qed issuq il-ħmar qallu qisa, dabbar rasek lejn ir-raħal, itlaq m’għandiex x’naqsmu 
aħna ma’ dawn. Jiġifieri dawn l-Atti Ċivili għalhekk issib min seraq, min qatel u l-
kumplament imma tan-nies li kellhom x’jaqsmu ma’ dawn il-patentati, ma’ dawn in-nies, 
mhux qishom, imma barra l-ġurisdizzjoni tal-Gvern. Qisu kien hawn gvern ieħor mela.  

DA: Trattajt ukoll studji dwar żewġ ġganti tal-letteratura Maltija – De Soldanis u Mikiel 
Anton Vassalli. X’kienet ir-relazzjoni ta’ bejniethom u l-influwenza li ħalla l-Illuminiżmu 
fuqhom? 

FC: Mela, din ħafifa. Ma kellhom x’jaqsmu xejn ma’ xulxin. Qatt ma ssib illi Vassalli kellu 
x’jaqsam ma’ De Soldanis. De Soldanis l-ewwel nett miet seventeen seventy. Vassalli 
twieled seventeen sixty four jiġifieri ma setgħux kellhom dan, qed tifhem. U wieħed, De 
Soldanis kien patrijott kbir eh, patrijott kbir immens. Li kellu ħażin, kien qiegħed jgħid li l-
Malti huwa Puniku, hu Puniku. Filfatt ħareġ ktieb, l-ewwelnett ħareġ il-Grammatika li hija 
jiġifieri worthless, jiġifieri ma tiswa xejn, eh, il-Grammatika imbagħad ħareġ ukoll studju 
fuq parti mid-dramm ta’ Plawto, Annone Cartaginese għax kien qed jgħid li dak il-kliem li 
wieħed mill-atturi jgħid bil-Puniku, dak hu Malti. De Soldanis kien jgħid illi l-lingwa tal-
Maltin li jitkellmu dak ż-żmien, fi żmienu jiġifieri,  kien Puniku, mhux Għarbi, kien Puniku. 
Hemmhekk kellu żball kbir imma mill-banda l’oħra kien patrijott kbir dan eh. Ġabar per 



eżempju, għandu d-dizzjunarju li issa ġie stampat fhimt. Għandu per eżempju, jieħu 
taħdidiet bejn in-nies allura tkun taf in-nies kif kienu jitħattu per eżempju, qed tifhem, 
għandu ħafna minn dawn għax tant kemm kien jħobb lil lingwa Maltija qed tifhem. Tant 
kemm kien jħobb il-lingwa Maltija. Ħaġa oħra ukoll li għamel, li n-nies mal-aqwa letterati 
fl-Ewropa. Mela jekk issemmi lil Giovanni Lami Firenze, bnidem kulħadd jafu, dan kien 
jikkorrespondi miegħu. Jekk issemmi lil Domenico Schiavo f’Palermo dan kien 
jikkorrespondi miegħu. Ma’ Stefano Borgia, il-kardinal dan kien jikkorespondi miegħu. 
Irnexxielu mela jgħaqqad dan iż-żewġ gżejjer minsijin imsieken, mal-Ewropa, kien 
Ewropaista dan eh! Qabel ferm iż-żmien tagħna jiġifieri, mela dak kien.  Vassalli imbagħad 
minn naħa l-oħra, dik hija xi ħaġa oħra. Bħala lingwista Vassalli huwa suprem, suprem 
tant illi l-lingwa tagħna illum, il-grammatika hija bbażata fuq il-grammatika ta’ Vassalli 
għax kien eżatt. L-alfabett tiegħu m’għandiex għax l-alfabett li għamel tant huwa stramb 
biex tiktbu għalkemm dak iż-żmien kienu ikoll, ried ukoll jagħmel ittri għal ħsejjes illi illum 
m’għandiex. Allura daħħal il-y per eżempju, daħħal hekk u daħħal hekk, qed tifhem, għax 
ried illi dahar, il-back, illum ngħidu dahar aħna. Għalkemm niktbuha bl-akka imma dak 
iż-żmien kien jgħidu daħar allura ried jagħmel waħda għal akka, l-oħra...ried jivvinthom 
dawn il-, x’jisimhom, l- alfabett imma irnexxielu jagħmel ħafna ġid u Vassalli kien ukoll 
dak il-bniedem li ried l-edukazzjoni għal kulħadd. Għalhekk kien interessat, iffissat fil-
Malti. L-ewwel għamel il-grammatika u d-dizzjunarju imma imbagħad fid-dizzjunarju 
għandu l-Progetto, il-Progetti jiġifieri, kif ħa nwaqqfu l-edukazzjoni f’Malta. Anke l-iskejjel 
fejn ħa jkunu dawn? M’għandniex skejjel! Le Le, qal Vassalli nużaw dawn il-kappelli, daqs 
kemm għandna kappelli f’Malta! Nużaw lilhom! Ftit bankijiet u imxi ħa mmorru. U x’ser 
jitgħallmu dawn? L-ewwel jitgħallmu r-reliġjon, għax ir-reliġjon kien jgħid Vassalli 
żżommna f’postna, itrazzanna, imbagħad ngħallmuhom daqxejn Malti, jitkbu u jaqraw u 
daqxejn Calculus, hawn x’inhu? aritmetika u daqxejn kra-.Għall-inqas jkollhom il-basics. 
Min jrid jkompli, imbagħad jkompli jekk. Imma l-ewwel ngħallmuhom bil-Malti, qed 
tifhem, dik kienet l-idea tiegħu għalhekk għalhekk huwa illuminista kbir, illuminista kbir 
fhimt. Għaliex irridu ngħidu ukoll li l-Illuminiżmu f’Malta resaq lejn Malta ta’, l-Illuminiżmu 
kien moviment immens, kbir ferm qed tifhem. Imma hawn Malta xi ftit ripples resqu ukoll 
u dan kien wieħed minnhom x’jismu, dan Mikiel Anton, Anton Vassalli. L-aktar ħaġa għal 
qalbu kienet il-lingwa Maltija biex inti tgħallem lin-nies għax hekk jitgħallmu jaqraw u 
jiktbu n-nies ara xi gwadann ħa jkollhom. Anke meta tmur għand nutar, qas taf x’kiteb in-
nutar! Bit-Taljan kiteb, inti ma tafx. Darba qiegħed fis-sagristija Ħaż-Żebbuġ Vassalli u ra 
eżortazzjoni kontra d-dagħa. Vassalli qal din min ħa jaqraha din? Min ħa jaqraha din! 
Għalxejn qiegħda hemmhekk, dawn ma jafux! Qas il-kliem bil-Malti, bit-Taljan! Qed 
tifhem! Ħadd mhu ħa jaqraha, jiġifieri ara kemm għandha l-vantaġġi kieku nafu l-Malti 
għaliex qal fi Stedina, dan huwa studju ferm sabiħ li għamel Vassalli, fi Stedina qal anke 
l-iswed ġol-qalba tal-Afrika jitkellem bi lsienu u aħna le! Aħna le! Anke l-iswed,is-selvaġġ 
fil-qalba tal-Afrika jitkellem b’ilsienu. 

 



DA: U edukazzjoni għal kulħadd, anke għan-nisa per eżempju? 

FC: Hu qal edukazzjoni għal kulħadd kien jgħid. Issa dak iż-żmien li n-nisa jmorru l-iskola, 
anke meta bdew, kienet ferm differenti fhimt, qed tifhem, imma għal inqas kien hemm dik 
l-idea, li jmorru l-iskola, issa tfal subien jew bniet imma l-idea kienet hemm, l-idea kienet 
hemm, li n-nies għal inqas jitgħallmu lsienhom.  

DA: Kif għidt inti il-moviment tal-illuminiżmu kien qrib Malta. Xi tgħidilna fuq l-illuminiżmu 
f’Malta speċjalment taħt it-tmexxija ta’ l-Granmastri Pinto, Ximenes u De Rohan? 

FC: Mela dażġur, dawn ir-ripples, dawn il-mewġiet waslu Malta ukoll qed tifhem, waslu 
Malta ukoll. Jiena semmejtlek xi ħaġa ta’ Vassalli. Fi żmien Pinto, fi żmien Pinto, qiegħdin 
nitkellmu tinsiex fit-tieni nofs tas-seklu tmintax, it-tieni nofs tas-seklu, u waħda mill-
karatteristiċi tal-Illuminiżmu kien l-attakk kontra l-Knisja, kontra l-Knisja fis-sens mhux 
fit-tagħlim tagħha li toħdilha ħafna mis-setgħa li għandha, toħdilha mis-setgħa li għadha, 
l-Istat għalih u l-Knisja għaliha. Fi żmien Pinto naqset l-Immunita Ecclesiastica. Tant illi 
meta tmur fil-kampanja tara dawk il-kappelli b’dik it-tabella fuqhom Non Gode, ma 
tiswiex aktar l-immunità. Dak li seraq, dak li qatel daħal f ‘dil-kappella għalxejn dieħel fil-
kappella qed tifhem, waħda minnhom. fis-seventeen seventy seven anke kien hawn 
ħafna kwantita kbira ta’ qassisin, kwantita kbira ta’ qassisin u l-Gvern ta’ l-ordni illi dawn 
jitnaqqsu. U fis-seventeen seventy-seven sar konkordat mal-Knisja illi biex issir qassis 
mhux ħa tibqa’ daqshekk faċli. Xi tfisser ma tibqax daqshekk faċli? Għax dak iż-żmien biex 
issir qassis jrid jkollok il-patrimonio sagro, il-patrimonio sagro jiġifieri jkollok art, jkollok 
dar li tikriha per eżempju għal tant flus. Fis-seventeen seventy-seven minn erbgħin skud 
ġiet tmenin skud mela mhux kulħadd jista’ jaffordja tmenin skud mela n-numru ta’ 
qassisin beda jonqos tant illi l-kleru f’Malta kien ipprotesta imma l-Isqof Labini mhux in-
numru, aħjar il-kwalita milli n-numru allura kienu dawk. Għandna mela dan il-moviment 
imma l-aktar imbagħad li jispikka fiż-żmien De Rohan. De Rohan kellu u waqqaf anzi l-
ewwel avukat ġenerali f’Malta, l-ewwel avukat ġenerali f’Malta l-Awditur Nikol Muscat, 
Awditur Nikol Muscat. L-ewwelnett kien awditur jiġifieri kunsillier, kunsillier imma kien 
ukoll avukat ġenerali, avukat ġenerali! U dan l-avukat ġenerali Nikol Muscat, dinamiku dan 
kien eh, dinamiku terribbli ara ma jkollokx x’taqsam miegħu qed tifhem, kellu din l-ida 
f’rasu illi jifred darba għal dejjem il-Knisja mill-Istat. Mela l-Knisja għandha x’taqsam biss 
mas-sagramenti. Mela jekk wieħed bidwi li għandu r-raba’ tal-Isqof u ma jħallasx il-qbiela 
dak ma jidhirx fil-qorti tal-Isqof, tant li kien hemm każ minnhom dawn. Muscat mar għand 
l-Isqof Labini qallu inti fis-sagristija għandek x’taqsam m’għandekx x’taqsam mar-raba’ 
inti! Qallu dak jrid jidher fil-qorti tiegħi, tal-Gvern, orrajt? Mar lura l-Kastellanija Muscat u 
l-Isqof bagħtlu seftur, qallu isma, fuq dil-kwistjoni taf x’ser jagħmel l-Isqof ħa jtih seba’ 
snin ċans biex jħallas l-arbritjati. Qabeż Muscat, qallu għid lil Isqof Labini jekk joġgħbok li 
mhux ittih seba’ snin ċans, mur għidlu illi minn dak li għidtlu, ma fehem xejn! Qallu dak 
jrid jidher quddiem il-Qorti tal-Gvern! Għax l-Isqof m’għandux x’jaqsam mal-qbiela. 
Insomma kien hemm ħafna kwistjonijiet minn dawn eh tant illi l-Papa, il-Papa Piju VI 



għokritu għajnu qal dan hawnhekk revoluzzjonarju kbir hawn, u talab lil De Rohan 
jneħħiħ.  Ma neħħiehx, talbu biex inneħħieħ reġgħa ma neħħiehx. It-tielet darba qallu 
mhux ħa nneħħiħ biss, ħa neżiljah. Ħa neżiljah! U vera! Nikol Muscat telaq lejn Napli. 
Eżiljat? Hux eżiljat, eżiljat! Vera li telaq minn Malta imma ħa miegħu partita dokumenti, 
mar għand ir-Re u l-Foreign Secretary li kien Acton qallu araw x’er tagħmlu eh! Qallu ara 
x’ħa tagħmlu, għax Hannibal diġa qiegħed fil-port, jiġifieri l-Knisja għandha saħħa kbira. 
Ara x’ħa tagħmlu! Jiġifieri imbagħad dan mar Napli, mhux ta’ eżiljat imma biex jgħid u 
jiltaqa’ wiċċ imb’wiċċ mar-Re Ferdinandu, mal-Foreign Ministry tiegħu beix jgħidilhom 
x’jistgħu jagħmlu biex jrażżnu l-Knisja f’Malta, l-aktar l-Inkwiżitur. U dak ġie lura, sab 
banda tistennih dan, x’eżilju eżilju dan, sab banda! Reġgħa sar Avukat Ġenerali imma kien 
għaddej iż-żmien issa ġiet ir-Revoluzzjoni Franċiża, ir-Revoluzzjoni Franċiża, ir-reijiet 
kulħadd kien jaf xi tfisser għalihom. Ir-Revoluzzjoni Franċiża kienet kontra tagħhom, u l-
ideat li kontra tagħhom. De Rohan ma kellux min jiddeffendih aktar ħlief il-Papa, allura 
imbagħad neħħieħ. Imma kienet ġlieda kbira eżatt kif kienet qiegħda ssir ġol-Ewropa din 
eh, eżatt kif kienet issir ġol-Ewropa għax fl-Ewropa, waħda mill-akbar inċidenti kienet tal-
Ġiżwiti. Il-Ġiżwiti kienu l-armata tal-Papa, il-Giannizzeri kienu jgħidulhomdawn għax 
jiddeffendu l-Papa imma tant kemm kienet ordni b’saħħitha din, tant kienet, illi r-rejiet 
għiru għalihom. U l-ewwel keċċewhom, keċċewhom mill-Portugall ta! Waħda mill-aktar 
pajjiżi Kattoliċi li kien hemm! U keċċewhom! U kellhom jmorru Ruma, imbagħad 
keċċewhom minn Spanja, minn Franza, minn Parma u anke Napli. Napli għamel saħħa 
fuq Pinto u Pinto kellu jkeċċihom ukoll. Jiġifieri kien hawn ta mhux ma kienx hawn, ripples 
vera żgħar ta’ tal-Illuminiżmu, ma kienx hawn xi Voltaire Malta ta’ per eżempju qed tifhem, 
ma kienx hawn xi ħadd li nnega r-religjon per eżempju, dawk ma kienx hawn imma minn 
dawn ir-ripples hekk, kien hawn ftit minnhom.  

DA: Inti semmejt lil Nicolo Muscat. Muscat ippubblika l-ktieb Apologia, bħala reazzjoni 
għal pubblikazzjoni li ħareġ Gian Donato Rogadeo. Apologia hija kitba patrijottika fejn 
Muscat jsaħħaħ il-kunċett tiegħu tas-seperazzjoni tal-Knisja minn mal-Istat (tal-Istola 
mix-Xabla). Ħabba hekk, inti tqis lil Muscat bħala patrijott Malti f’dal-perjodu ta’ 
transformazzjoni politika? 

FC: Ħalli ngħidlek mal-ewwel, Muscat huwa patrijott kbir. Li tant nammira jiena, tant 
nammira. U by the way dak sibtu b’kumbinazzjoni jiena, jiena u naqra l-korrispondenza 
tal-Inkwiżizzjoni, hemmhekk hemmhekk hemm l-istorja kollha, orrajt, hemm l-istorja 
kollha. Mela dan kien avukat mill-Belt, sar avukat bis-saħħa ta’ zitu li imbagħad għamilha 
naqra ta’ storja għaliex iżżewweġ qabel ħutu l-bniet. Dak iż-żmien kien hemm id-drawwa 
li l-ewwel jiżżewwġu l-bniet l-ewwel ħalli l-ġuvintur jgħinhom biex jiżżewwġu qed tifhem. 
Dan għamel bil-maqlub imma, tant li l-idealista, Ignazio Saverio Mifsud jgħidilna li kien 
hemm għagħa l-Belt, għax dan mill-Belt kien, minn Strada Sant’Ursola, kien hemm 
għagħa l-Belt, kulħadd jgħid bih dan. Ara l-avukat ara x’għamel iżżewweġ qabel ħutu l-
bniet, anyway kien, kien revoluzzjoni dar-raġel qed tifhem. Kumbinazzjoni dak iż-żmien 
ġie Rogadeo, avukat min Napli biex jagħmel kodiċi ġdid, sett ta’ liġijiet ġodda qed tifhem. 



U dan, dak iż-żmien kien hemm il-Beccaria, il-ktieb tiegħu, kontra t-tortura, kontra il-
piena kapitali u dan ried iħallihom f’Malta Rodageo u qam għagħa kbir insomma. Wieħed 
milli ddefenda lil Malta kontrih kien dan Muscat u ħareġ dan il-ktieb famuż l-Apologia  per 
l’Icrita Nazione immaġina ta’ dak iż-żmien qed issejjaħ lil Malta Nazione, Nazione Maltese 
qal. U kien permess ta’ dan il-ktieb ngħid jiena li huwa ktieb sabiħ ferm eh, trid taqra xi 
ħaġa sabiħa fuq Malta? Aqra dan il-ktieb! Qas barranin aħna x’nambu. Taf x’barranin jġibu 
hawn Malta aħna? Il-buffi, għat-teatru, dak iġġib, il-prostituti nġibu minn barra daw biss 
inġibu, m’għadna xejn bżonn daqs kemm hawn tobba, anke Università għandna u libreriji 
li hawn fil-monasteri u x’għandna! Dan huwa pajjiż Ewropew, ejjew qallu lil Rogadeo qallu 
ejja tara hawnhekk. Minn kullimkien, minn Spanja, minn Portugall minn kullimkien, mill-
Italja, minn Sqallija, minn kullimkien qed tifhem? U kien bis-saħħa ta’ dan il-ktieb li 
ddefenda tant lil Malta illi De Rohan sar qisu jaf bih u għalhekk għamlu imbagħad l-ewwel 
Avukat Ġenerali. Imma meta sar avukat ġenerali hemmhekk, dan tista’ tgħid sar bniedem 
ġdid. Għax qabel dan by the way dan kien jipproteġi lil Knisja, kien avukat per eżempju tal-
Kapitlu tal-Katidral. Meta sar Avukat Ġenerali imbagħad bil-maqlub. Issa l-Istat. U l-Knisja 
m’għandiex x’taqsam mal-Istat. Anyway, ġew il-Franċiżi, hu kien favur il-Franċiżi kellu t-
tifel tiegħu favur il-Franċiżi kemm felaħ, imma ma baqax il-Belt kellu joħroġ u ġie arrestat 
kif għamel Vassalli ukoll, imma madankollu miet u ndifen illum fil-knisja tal-Minuri, tal-
Franġiskani Minuri qed tifhem li  hemm il-Belt. 

DA: Dak kollox għal lum grazzi ħafna Prof. Ciappara, kienet intervista mimlija u li ġur ħa 
togħġob lil kulħadd għax iltaqna diversi aspetti.  

FC: Grazzi ħafna lilkom, grazzi. 

  

 

 


